
Nafarroako Gobernuak amuarrainaren arrantza debekatu du goiko amuarrain aldean, espeziea berreskuratzeko salbuespenezko neurri gisa.
Gainerakoetan arrantza baimenduta egonen da, arrantzaren gaineko 2008rako araudia ezarri duen Foru Aginduarekin bat 

Ostirala, 2008ko otsailaren 8.  Landa Garapeneko eta Ingurumeneko kontseilariak, Begoña Sanzberrok, otsailaren 5eko datarekin izenpetu du Nafarroan 2008. urtean arrantza erregulatuko duen araudi berariazkoa ezartzen duen Foru Agindua.

Foru aginduak salbuespenezko neurri gisa ezartzen du espezie guztien arrantzaren debekua goiko amuarrain eremuan, izokina, kolaka eta karramarro seinaleduna kenduta (horien arrantza kasuan kasuko eremu baimenduetan eginen da). Salbuespenezko neurri horrek gure ibaietako 1.161 kilometrori eragiten die guztira.
Nafarroako gainerako eremuetan (Amuarrain Eremu Mistoa eta Ziprinidoen Eremua) arrantzaren araudia orain arteko bera izanen da. Guztira 812 kilometro ibai dira kasu honetan.
Neurri hori abian jarri izana Nafarroako ibaietan amuarrainak bizi duen egoerak ekarri du, espezie horren populazioa nabarmen urritu baita, behin eta berriz egindako kontrol zorrotzetan egiaztatu ahal izan denez. 
Amuarrainen kopuruaren jaitsiera hori ez da arrantzaleen errua, Nafarroako ibaiek azken urteetan jasaten dituzten ingurumen baldintza txarren ondorioa baizik, baina egoera kritiko honek dirauen bitartean arrantza debekatzeak eta Landa Garapeneko eta Ingurumeneko Departamentuak aurreikusiak dituen beste neurri batzuk ezartzeak lagunduko du, ezbairik gabe, populazioa berreskuratzen.
Beharrezkoa izan da horrenbestez salbuespen neurri hau abian jartzea, amuarrain kopurua handitzeko eta, horri esker, ahal den eperik laburrenean posible izan dadin arrantzarako ustiatzea berriz ere, betiere bermatzen bada espezieak berez ugaltzeko gaitasunari eusten diola.
Arestikoa da, noski, aurtengo kanpainaren berritasun nagusia, beste gaiei dagokienez azken urteetan arrantza erregulatu duen araudiaren jarraipena baita.

Horrela, arrantzarako debeku iraunkorra duten ibai-tarteak lehengo berak dira, hau da, iturburuak izateagatik ugalketarako eta kumeak hazteko toki egokienak hartzen dituztenak, non aleen hazkunde apala dela-eta horien arrantza ez baita erakargarria. Era berean, aldi baterako debekua ezarri da unean uneko egoeragatik beharrezkoa den tokietan. Jarraipeneko bi neurri horiek eragina dute Nafarroako ibaien 69 kilometrotan guztira.
Beraz, 2008. urte honetako arrantza denboraldirako Nafarroako arrantza baliabideen ustiaketarako plana diseinatzerakoan bi alderdi nagusi hartu dira aintzat: espezien iraupena eta baliabideen ustiaketaren iraunkortasunaren irizpidea.

Ibaien gaineko zaintza areagotzea
Salbuespenezko neurri garrantzitsu horren osagarri, eta arrakastatsua izan dadin, ibaien gaineko zaintza nabarmen areagotuko da, eta, horregatik, Landa Garapeneko eta Ingurumeneko Departamentuak zaintza plan bat prestatu du 2008rako.
Gai hau kezka iturri da, gainera, Foru Komunitateko arrantzarien elkarteentzat, eta hala jakinarazi zioten Sanzberro kontseilariari joan zen urtarrilaren 23an berarekin izandako bileran. 

 Horretarako, Landa Garapeneko eta Ingurumeneko Departamentuak, batetik, lehentasuna emanen dio zaintzan aritzen diren langileek (140 pertsona) denboraldi honetan ibaiak zaintzeko lanetan aritzeari.

Horrez gain, aurrekoaren osagarri, Landa Garapeneko eta Ingurumeneko Departamentuak ibaien zaintza areagotuko du SEPRONAren eta Foruzaingoarekin 2007az geroztik daraman lankidetzari esker.
Izan ere, gaur goizean bertan Sanzberro kontseilariak bilera bat egin du bere departamentuko zaindarien arduradunekin, SEPRONArekin eta Foruzaingoarekin, ibaietan Zaintza Batzorde bat sortzeko, hiru enteek denboraldi honetan ibaiak zaintzeko gauzatuko dituzten ekintzen koordinazioari begira. Planaren helburua izanen da isilpeko arrantzaren gaineko kontrola eta zaintza; hondakin-isurketen gaineko zaintza eta ur-emarien gaineko kontrola. 
Halaber, zaintza are zorrotzagoa izan dadin, Landa Garapeneko eta Ingurumeneko Departamentuak lankidetza hitzarmenak izenpetuko ditu arrantzarien elkarteekin, ibai-tarteetan kontrol, zaintza eta laguntza zereginak betetzeko. 
Landa Garapeneko eta Ingurumeneko Departamentuak 200.000 € inguru erabiliko ditu ekintza honetan, horrek aukera eman diezaien arrantzarien elkarteei 5 eta 6 ibai-zaindari kontratatzeko 2008an, Nafarroako bost eskualdetan zaintza lanak betetzeko: Bidasoaldea, Baztan, Pirinioak, Erdialdea eta Estellerria.
Amuarrainen kopuruaren jaitsiera geldiarazteko plana
Aipatutako bi neurri horiekin batera (goiko amuarrain eremuan arrantza debekatzea eta ibaien zaintza nabarmen areagotzea), Landa Garapeneko eta Ingurumeneko kontseilari Begoña Sanzberrok beste zenbait jarduketa aurkeztu zituen urtarrilaren 23an, Nafarroako ibaietako uretan amuarrainen kopuruaren jaitsiera geldiarazteko eta espezie horren populazioaren dentsitateak ahalik eta egokienak izan daitezen lortzeko. 

Alde batetik, habitata hobetzeari dagokionez, Landa Garapeneko eta Ingurumeneko Departamentuak aurreikusia du aurten 1,2 milioi euroko inbertsioa egitea basa fauna eta floraren espezieak eta haien habitatak hobetzeko xedearekin. Komeni da gogora ekartzea 2005-2007 urteetan inbertsioak 1,9 milioi € egin zuela, batez ere ibaietako pasabideak erraztu eta ibaietako ur bazterrak eta ingurunea lehengoratzeko egina. 

Bestalde, planak, habitata hobetzeari buruzko atalean, barne hartuko du ubarroien populazioa kontrolatzea, Iberiar Penintsula osoan antzeman baita hegazti hori ugaldu egin dela, eta horrek arrainen populazioari dakarkion kalteaz jabetu. Hori dela eta, Departamentuak 2001etik ubarroien populazioaren gainean egiten duen kontrola areagotuko du, amuarrainak egoera ahulagoan dauden eremuetan edo egoeretan espezie horrek izan dezakeen eragina ahalik eta txikiena izan dadin.

Jarduketa planaren barruan daude, Bidasoan sartuko diren amuarrainak: 200.000 arrautza (enbrioiak) eta 60.000 kume (ibai honetan 2003az geroztik sartzen dira amuarrainak). 

Departamentuaren beste jarduketa bat izanen da arrantzarako espezieak gehitzea, hala nola amuarrain triploidea (antzua) eta aingira, arrantzarako erabili daitezkeenak, aukera berriak eskaintzeko arrantzaleei. Amuarrainen kasuan, departamentuak, aurreko urteetan bezala, 400.000 kumeren eta 113.000 ale helduren ekarpena eginen du (amuarrain triploidearenak). Horrez gain, aingira kumeak sartzeko kanpainarekin jarraituko du (1984. urtean hasi zen). Zehazki, Departamentuak aurreikusita du aurten eta hurrengo urtean aingirak sartzea ibai hauetan: Ega (Lerin eta Andosilla), Zidakos (Tafalla), Arga (Azkoien eta Larraga) eta Aragoi (Caparroso eta Martzilla), bai eta Ebroko Erriberako zenbait baltsatan. Bigarren kasu honetan, helburua arrantzaleen jarduera ez ezik espeziea berreskuratzea ere izanen da. 

Izokinaren arrantza
Azkenik, izokinaren arrantzari dagokionez, Departamentuaren planak kupoa handitzea ere jaso du, 50 alekoa izatetik 60koa izatera pasako baita, eta arrantzaldia luzatzea, aurten martxoaren 30ean hasi eta uztailaren 20an amaituko baita, betiere kupoa lehenago betetzen ez bada.

Oharra: prentsa kabinetearen web orrian dokumentazio hau aurki dezakezu:

· Argazkia
· Nafarroako arrantza mapa koloretan.

· Debekua arautzen duen foru aginduaren testua
· Laburpen-taula, espezieak, eremuak, arrantzarako aldiak, egunak eta orduak, amuak eta kupoak adierazita.  

